
Астана, 2 қараша, Мәжіліс Үйі.
Мәжілісте Палата Спикері Нұрлан Нығматулиннің төрағалығымен өткен жалпы отырыста депутат Шакир Хахазов Қазақстан Республикасы Премьер-Министрі Бақытжан Сағынтаевқа депутаттық сауал жолдады.
          Алматы және Жамбыл облыстарында сайлаушылармен кездесу кезінде газбен жабдықтау мәселесіне байланысты көптеген наразылықтар естуге тура келді. Мәселен, Алматы облысының Шелек, Еңбекшіқазақ, Ұйғыр, Панфилов аудандарының көптеген елдімекендеріне әлі күнге көгілдір отын тартылмаған. Осындай жағдай газбен жабдықтау салыстырмалы түрде айтқанда жоғары деңгейде деп саналатын Жамбыл облысының көптеген елдімекендерінде де орын алған. Жамбыл облысына барған сапарларының бірінде Елбасы Нұрсұлтан Назарбаев аймақтың инфрақұрылымдық перспективасын жоғары бағалаған еді. «Облыс аумағы арқылы өте қуатты жоба - «Батыс Қытай-Батыс Еуропа» автобаны өтеді. Темір жол бар, батыстан шығысқа газқұбыры тартылған. Барлық коммуникациялар Жамбыл облысы Тараз қаласы арқылы өтеді» деген еді ол. Соның бәрі қазір іске асып жатыр. Бүгінгі күні Жамбыл облысының 158 елді мекеніне газ құбыры жеткізілді. Бұл барлық елдімекеннің 51 пайызы деген сөз. Алайда бұл істе де шешілмеген проблемалар бар. «Қордай-Шу» магистральдық газқұбырына жақын орналасқандығына қарамастан Қордай ауданының 29 елдімекеніне әлі күнге газ жетпей отыр. Аймақта облысты газдандыру бағдарламасы қабылданған. Бұл бағдарлама Қордай ауданының 21  елдімекенін қамтыған. Бірақ ол 9 жылға есептелген бағдарлама. Бүгінгі тез жылжыған уақытта қордайлықтар тоғыз жыл бойы күте алмайды, оның үстіне аймақтың жартысынан көбіне газ жетіп отыр. 
             Екінші проблемалық мәселе қордайлық дихандарды ағын сумен қамтамасыз етуге арналады. Олар ағын суды Қордай ауданындағы «Қарақоңыз» су қоймасынан алады. 1985 жылы салынған бұл су қоймасының қуаты 8,5 млн текше су жинап, онымен барлығы 2 мың гектар жерді ғана суландырады. Құны 1200 млн. теңге болатын екінші кезегінің құрылысын салу ЖСҚ 2011 жылы жасалған. Бұл құрылыс қосымша 8 мың гектар жерді суландырып, Қордай ауданының Қаракемер, Масаншы, Сортөбе және Аухат ауылдық округтеріндегі шаруалардың жерін суландырып, 45 мыңдай адамның Қырғыз Республикасынан су алуға мәжбүр болудан босататын еді. 
Құрметті Бақытжан Әбдірұлы!
          Мемлекет басшысы Нұрсұлтан Әбішұлы Назарбаев АӨК қызметкерлерінің Форумында сөйлеген сөзінде «қазақстандық ауылдар мен селолардың жаңғырту процесі жалғасын табады, ауылдықтардың жұмыс істеуі мен өмір сүруі үшін барлық жағдайлар жасалады» деген еді. Осы тапсырманы орындау үшін Үкімет шаруалардың бірінші кезектегі проблемаларын, соның ішінде елді мекендерді газбен және суармалы жерлерді сумен қамтамасыз етуді шешуі керек қой.   
       Осы жазылғандарға байланысты Алматы облысының Шелек, Панфилов, Ұйғыр, Еңбекшіқазақ және Жамбыл облысының Қордай аудандарының елдімекендеріне газ құбырын тартуға ЖСҚ жасау және тарту үшін, сондай-ақ «Қарақоңыз» су қоймасының екінші кезегінің құрылысын жүргізу үшін қажетті қаражат бөлуді қарастыруыңызды сұраймын. 

